
Səfir Brayza: Hər vaxtınız xeyir. ABŞ Səfirliyinə xoş gəlmişsiniz. Dövlət 

Katibinin Müavini Vilyam Börns ilə bugün söhbət etmək imkanımızın olmasına 

çox şadıq. 

 

Katib Müavini Börns Birləşmiş Ştatlarda ən yüksək rütbəli diplomatdır. Xarici 

Xidmətdə hərkəsin pərəstiş etdiyi və bir çoxumuzun karyeramız boyu nümunə 

götürdüyü bir şəxsdi. Mən Moskvada səfir olmasından öncə də birbaşa onun 

rəhbərliyi altında işləmək şərəfinə malik idim və indiki vəzifəmdə də onun 

rəhbərliyi altında çalışıram.  

 

O çox dərin və geniş təcrübəyə malikdir. O bizim Dövlət Katibinin Siyasi 

məsələlər üzrə müavini idi, yəni üç nömrəli şəxs idi. Bundan əvvəl isə bizim 

Rusiyada səfirimiz, Yaxın Şərq məsələləri üzrə Dövlət Katibinin köməkçisi, 

İyordaniyada səfir, bütün sənədlərin, tapşırıqların  və göstərişlərin icra olunmasına 

və bizim işimizi görməmizə nəzarət edən Dövlət Departamentinin İcraedici Katibi, 

Moskvada siyasi şöbənin rəhbəri olub. Bundan əlavə Orta Şərqdə uzunmüddətli 

təcrübəsi olub, ələlxüsus çox məhşur diplomat və mütəxəssis Dennis Ross ilə 

siyasi planlaşdırma heyətinin üzvü kimi çalışıb. Xatırlayıram ki, o 1991-ci ildə 

İzrail, Fəlstin və bütün prosesə daxil olan Suriya və digərləri arasında sülh 

danışıqları başlayanda Madrid görüşmələrində əsas iştirakçı idi.  

 

Beləliklə, xoş gəlmişsiniz, cənab Katib Müavini. Bugünkü görüşləriniz barədə 

eşitməyi səbrsizliklə gözləyirik. Azərbaycan informasiya vasitələrindən olan əziz 

dostlar, sizin suallarınızı cavablandırmağa hazırıq.  

 

Dövlət Katibinin müavini cənab Börns: Çox təşəkkür edirəm. Düşünürəm ki, 

bütün deyilənlərdən belə çıxır ki, mən çox yaşlı diplomatam. Günortanız xeyir. 

Bakıya qayıtmağıma çox məmnunam. Keçən il bura səfər etmək şərəfinə nail 

olmuşdum. Xüsusilə məmnunam ki, yeni işimdə ilk səfərlərimdən biri Bakıya 

qayıdışımdır.  

 

Ümid edirəm ki, bu səfər Dövlət Katibi Klintonun keçən ilki səfəri zamanı 

səsləndirdiyi fikri bir daha vurğulayır. O qeyd etmişdi ki, Birləşmiş Ştatlar və 

Azərbaycan arasındakı əlaqələr dərin, mühüm və davamlıdır. Bu deyilənlər 

həqiqiliyini o vaxt olduğu kimi bu gün də saxlayır.  

Bu gün Prezident Əliyev və mən güclü qarşılıqlı əlaqələrimizi daha da 

dərinləşdirmək üçün yollar müzakirə etdik. Prezident Obamanın və Dövlət Katibi 

Klintonun bizim iki ölkəmiz arasındakı əməkdaşlığa verdiyi önəmi vurğuladım. 

Birləşmiş Ştatların Azərbaycanda prioritetləri təhlükəsizlik, enerji və demokratik 

və iqtisadi islahatlar olaraq qalır.  

 

Biz zorakı ekstremizmə qarşı mübarizə və enerji təminatının şaxələndirilməsi kimi 

qlobal problemlər üzərində birgə çalışırıq. Mən Prezident Əliyevə Azərbaycanın 

Əfqanıstan da daxil olmaqla beynəlxalq təhlükəsizlik tədbirlərinə etdiyi mühüm 

töhfəsinə görə bir daha təşəkkür etdim. Biz həmçinin vətəndaş cəmiyyətinin 

əhəmiyyətindən danışdıq. Mən Azərbaycan xalqının marağında olan və onların 

uzun müddətli uğur və tərəqqiləri üçün labüd olan demokratik və iqtisadi 

islahatların vacibliyini bir daha vurğuladım.  

 

Mən həmçinin vətəndaş cəmiyyətinin fəal liderləri qrupu  ilə görüşdüm və onların 

fikirlərini eşitmək və göstərdikləri səylərə dəstək ifadə etmək imkanı əldə etdim. 

 

Azərbaycan böyük potensiala malik bir ölkədir. ABŞ bu potensialın icrasına 

yardım göstərməyə və qarşılıqlı faydalı, qarşılıqlı hörmətə əsaslanan əlaqələrin 

qurulmasına sadiqdir. Bizim dünyada ən yaxın əlaqələrimizin qanunun aliliyinə və 

vətəndaşlarının ümumbəşəri insan haqlarına hörmət edən demokratik ölkələrlə 

olması Dövlət Katibi Klintonun keçən il qeyd etdiyi kimi sadə bir faktdır.  

 

Ən sonda, mən ABŞ hökumətinin ən yüksək səviyyədə Dağlıq Qarabağ 

münaqişəsinin sülh yolu ilə həllinə nail olmaq üçün tərəflərə yardım göstərməyə 

sadiq qaldığını bir daha təsdiqlədim. Biz Minsk Qrupunda həmsədr rolumuz da 

daxil olmaqla çox fəal və çox qərarlı əməkdaş olmağa davam edəcəyik.  

 

Bugün ayırdığınız vaxta görə sizə çox təşəkkür edirəm və bacardığım qədər sizin 

sualları cavablandırmağa şad olaram. 

 

Sual: [Tərcüməçi]:  Siz qeyd etdiniz ki, keçən il Dövlət Katibi Klinton ölkəmizə 

səfər etmişdi və demokratiya və insan haqları  müzakirə olunan əsas məsələlər idi. 

Son zamanlarda Dövlət Departamenti müxalifət fəallarının həbsi ilə bağlı 

təəssüfünü bildirmişdi. Bu bəyanatların fonunda son dövrü, yəni son bir ili necə 

dəyərləndirirsiniz? Ölkədə demokratiya və insan haqları ilə bağlı vəziyyətdə hər 

hansı bir istiqamətdə dəyişiklik olubmu? 

Dövlət Katibinin müavini cənab Börns: Sizin qeyd etdiyiniz məsələlərlə bağlı 

narahatçılığımızı ifadə etməyə davam etmişik. Inanmağa davam edirik ki, qanunun 

aliliyini möhkəmlətmək, ümumbəşəri insan haqlarına hörmət etmək və güclü 

demokratik qurumlar yaratmaq Azərbaycan xalqının marağındadır. Aydındır ki, 

görüləsi çox iş var və ABŞ demokratik və iqtisadi islahatlara dəstəyini əvvəllər 

olduğu kimi ifadə etməyə davam edəcək.  

 

Sual: Bəzi ölkələr Transxəzər layihəsinin həyata keçirilməsinə etiraz edir. 

Prezident Medvedev demişdir ki, layihənin icrası Xəzər Dənizinin hüquqi 

statusunun xəzəryanı 5 ölkənin hamısı tərəfindən müəyyən olunmasına qədər 

gözləməlidir. Sizin bu barədə şərhinizi eşitmək istərdim. Sizcə, bu ölkələrin 

mövqeyi Transxəzər boru xəttinin inkişafını məhdudlaşdıra bilərmi? 

 

Dövlət Katibinin müavini cənab Börns: İlk öncə qeyd etmək istərdim ki, 

Birləşmiş Ştatlar Azərbaycanda güclü rəqabətə-davamlı sektorun inkişafına dəstək 

verməyə davam edir. Biz çoxşaxəli ixrac yollarına və fərqli fondlara dəstəyimizi 

davam etdiririk. İnanırıq ki, bu, Azərbaycan xalqının, eyni zamanda qlobal 

iqtisadiyyatın marağındadır. Bu səbəbdən bizim münasibətimiz belədir ki, bir neçə 

ixrac yolunun və boru kəmərlərinin yaranması yaxşı amildir.  

 

Sual: [Tərcüməçi]:  Səfir qeyd etdiyi kimi siz, cənab Börns, çox təcrübəli diplomat 

olaraq münaqişələrin həllində böyük təcrübəyə maliksiniz. Bilirik ki, keçən il 

müzakirə məsələlərindən biri də Dağlıq Qarabağ münaqişəsinin həlli olub. Sualım 

ondan ibarətdir ki, Dağlıq Qarabağ münaqişəsinin həlli bu il də müzakirə 

məsələlərindən biri olubmu və ABŞ və ya digər Minsk qrup həmsədr ölkələri 

münaqişənin həlli ilə bağlı yeni versiya, yeni təkliflər irəli sürübmü? 

 

Dövlət Katibinin müavini cənab Börns: Sözsüz ki, bu məsələ yenə də mühüm 

müzakirə mövzusu olmuşdu. Birləşmiş Ştatlar Minsk qrupunun həmsədr ölkəsi 

olaraq Dağlıq Qarabağ probleminə tam məsuliyyətlə yanaşır. Bu məsələyə 

yanaşmamız ondan ibarətdir ki, münaqişənin hərbi yolla həlli ola bilməz. Eyni 

zamanda əminik ki, status kvonun davam etməsi qəbuledilməzdi. Bu məsələyə 

təcili həll yolu lazım olan bir problem kimi baxırıq. Gələn həftə həmsədrlər yenə 

regiona səfər edəcəklər və ABŞ hökumətin ən yüksək səviyyəsində Minsk Qrupu 

prosesini yeniləmək və gücləndirmək məqsədilə əlindən gələni etmək öhdəliyinə 

sadiq qalır. Həmsədr ölkə olaraq öz məsuliyyətimizə ciddi yanaşırıq.  

 

Hamınıza çox təşəkkür edirəm. 

 

 


